
Europako futbola aldaketen atarian 

Platini da UEFAko presidente, eta bi urte eta erdian Txapeldunen Liga egokitu nahi du 
Jon Ordoñez - Donostia 

Europako 52 futbol federazioek Michel Platini hautatu zuten atzo UEFAko presidente datozen lau urteetarako. 27 boto jaso zituen futbolari ohiak, eta Lennart Johannson beste hautagaiak, 23; bi boto baliogabetu egin zituzten. 51 urte ditu presidente berriak, eta hauteskunde programan jaso zuen moduan, orain Europan futbola zer izatea nahi duen zehaztu eta berrantolatu beharko du. Lehen neurriak atzo hartu zituen. Johannson UEFAko ohorezko presidente izendatzeaz gain, Eurokoparen azken fasea 24 selekziok joka dezaketen jakiteko azterketa bat egiteko agindu zuen, eta estatutuetan joko garbia zer den zehazteko eskatu. Gainera, Txapeldunen Liga 2009-2010 denboraldirako aldatu nahi duela argitu zuen, eta federazio handien parte-hartzea hiru taldera mugatu. 

Presidente berriarekin beste aro batean sar daiteke UEFA, lehenago agindutakoa betetzen badu. Futbola orekatu egin nahi du Platinik, eta Europa ekialdeko federazio eta kluben presentzia indartu. Atzoko bozketa sekretua izan zen arren, pentsa daiteke promes horrek eman diola garaipena. Alemania eta Espainia azken ordura arte aritu ziren botoa erabakita ez zeukaten federazioetako ordezkariei Johannsonen alde egiteko eskatzen. Alferrik izan zen, ordea. Hauteskunde kanpainan futbolaren arlo soziala aldarrikatu zuen Platinik, eta Europako futbol federazioek eta klubek aldaketetarako prestatzen hasi beharko dute. 

Lennart Johannson hamazazpi urtez egon da UEFAko lehendakaritzan, eta atzo hauteskundeetara berriro aurkeztea erabaki eta galdu egin dituen lehen presidentea bilakatu zen. «Lennart, hau abentura berri baten hasiera da zuretzat, eta elkarrekin egingo dugu lan», esan zion Platinik kargua hartu ondoren. Presidente berriak futbolean balio etikoak, begirunea, tolerantzia, elkartasuna, askatasuna eta autonomia defenditzeko egingo duela lan esan zuen, eta dopinaren eta legez kanpoko apustuen kontra borrokatuko dela. 

«GARRANTZITSUENA, SELEKZIOAK». Agindu zuen bezala Txapeldunen Liga egokitzeaz gain, talde handien kontrako borrokan Europako selekzioak lagundu nahi ditu. «Garrantzitsuena selekzioak dira», esan zuen atzo. Europa mendebaldeko talde handiak Johannsonen agintaldian asko indartu direnez, tentsio garai bat iragar daiteke Platinik esandakoa betetzen badu; izan ere, UEFAn erabakitzeko ahalmena ari dira eskatzen klubak, eta Europako hamalu talde handi elkartuta daude. Atzo, badaezpada ere, batasuna eskatu zuen Platinik: «Banaketak egiteari utzi behar diogu. Ez dago talde handien eta talde txikien futbol motarik; ezta UEFArena eta FIFArena edo taldeena eta selekzioena. Futbola bakarra da, eta denok elkarrekin lan egin behar dugu». 

UEFAko seigarren presidentea izango da futbolari ohia, Ebbe Schwartzen (1954-1962), Gustav Widerkehren (1962-1972), Artemio Franchiren (1972-1983), Jacques Georgesen (1983-1990) eta Johannsonen ondoren. Hogei urte pasatu dira Platinik futbolean jokatzeari utzi zionetik. 1988an eta 1992an Frantziako selekzioaren hautatzaile izan zen, baina futbol zelaitik kanpo bere arrakastarik handiena 1998ko Frantziako Munduko Koparen antolakuntza izan zen. Horri esker, Joseph Blatter FIFAko presidentearen kolaboratzaile eta Frantziako Federazioko presidenteorde izendatu zuten. 2002tik ari da Platini UEFAn eta FIFAn lanean, hainbat batzordetan, eta. 

Platini Frantzian sortu diren futbolari onenetako bat da. Italiatik Frantziara joandako etorkinen semea da, eta futbolean txikitatik jokatu zuen. Aitarengandik omen datorkio futbolarekiko pasioa. 1973an iritsi zen profesionaletara Nancy taldean, Bigarren Mailan, eta 1978an Frantziako Kopa irabazi zuen. Urtebete geroago Saint-Etienne taldeak fitxatu zuen, eta 1981ean Liga irabazi zuen. Giovanni Trapattonik Juventusera eraman zuen orduan, eta Italian bilakatu zen futbolaren ikurretako bat. Turingo taldean Europako Kopa bat, Errekopa bat eta Superkopa bat, Italiako bi liga eta kopa bat, eta Kontinente arteko kopa bat irabazi zuen. 1983, 1984 eta 1985. urteetan Europako golegile onena izan zen. 

Bere taldeetan lortutako arrakastari esker, 21 urterekin hasi zen Frantziako selekzioan, eta 1978an Argentinako Munduko Kopa jokatu zuen. Hurrengo bietan ere aritu zen. Partida gogoangarrienetako bat 1984ko Eurokopako finalean jokatu zuen Espainiaren aurka; 2-0 irabazi zuten frantziarrek, eta lehen gola berak sartu zuen, Arkonadaren besoen artetik pasatuta. 

TXIKITATIK LIDER. Platini ezagutzen dutenek diote harekin aldatu egingo dela UEFAren funtzionamendua. Hauteskunde kanpainan ere iragarri zuen Johannsonek baino gehiago nabarmendu nahi zuela presidentetzan, eta gutxiago ez da espero. Juventusen talde guztia berak mugitzen zuen, eta taldekideek bere inguruan jokatzen zuten. Txikitatik talde bateko lider izateko gaitasuna erakutsi zuen. Nortasun handiko jokalaria zen, eta haren haserrealdiak ezagunak dira. Jokatzeari utzi eta futbol kudeaketa lanetan hasi zenean, ordea, aldatu egin zitzaion izaera. Bat-batean aritzen zen jokalaria lasaitu egin zen, eta eztabaida sutsuak alde batera utzi eta elkarrizketaren bidea hartu zuen. Jean-Pierre Escalettes Frantziako Futbol Federazioko presidenteak dio 1998ko Frantziako Munduko Kopa antolatzen hasi zenean aldatu zela Platini. «Pazientziarekin jokatzen ikasi zuen, besteei entzuten», dio Blatterrek. 

Bulegoetan ibilbide arrakastatsu bat hasi zuen Platinik 1998ko Munduko Kopan. Laster geratu zen atzean bere galtza motzetako planta, eta gorbatadun zuzendari batena nabarmendu zen. UEFAko lehendakaritzarako hautagai izateko ere itxura lasaia eman du Platinik; horrek ez du esan nahi, ordea, lider izateko gaitasuna galdu duenik. Ez da zain geratzen den agintaria; egitekoa lehenbailehen egiten du, eta horregatik espero da UEFAn hartzen dituen lehen erabakiak bere nortasunaren marka izatea. Aspaldian ziren kexu Frantzian nazioartean ez zutela euren presentzia bermatuko zuen inor, baina orain inork ez du zalantzarik Platinik beteko duela hutsunea. 

MONTENEGRO BAI, GIBRALTAR EZ. Presidentea aukeratzeaz gain, Montenegro UEFAn onartu zuten atzo 52 futbol federazioek, eta aurrerantzean 53 izango dira. Gibraltarren eskaera, ordea, atzera bota zuten, beste behin. Angel Maria Villar Espainiako Federazioko presidente bilbotarrak batzorde eragileko kide eta presidenteorde izaten jarraituko du. 

